
        
            
                
            
        

    
	ЗАЙЛШГҮЙ ШИЙТГЭЛ – 9

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ХУУЛЬ ЦААЗЫН ХУРАНДАА Г. ГЛАЗУНОВ

	 

	ЭНЭ ЯВДАЛ КРАСНОДОНД БОЛСОН ЮМ

	 

	Фашистын булаан эзлэгчид Донбассын нутаг дэвсгэр лүү халдан ороход Ворошиловград мужийн намын хороо, Краснодонын районы намын хороо манай намын Төв Хорооны заалтыг биелүүлэн Краснодонд Ф. П. Лютиков тэргүүтэй намын нууц байгууллагыг байгуулсан юм. Коммунистууд түрэмгийлэн эзлэгчдийн эсрэг тэмцэлд зөвлөлтийн хүмүүс, охид хөвгүүд, эвлэлийн гишүүдийг татан оруулсан юм. 

	1942 оны есдүгээр сарын эцсээр залуу эх орончдын байгууллагын саланги хэсэг комсомолын нэг нууц байгууллага болон «Залуу гварди» гэдэг нэрийн дор нэгджээ. Энэ байгууллагыг Штаб удирдаж, түүний бүрэлдэхүүнд Иван Туркенич, Олег Кошевой, Сергей Тюленин болон Иван Земнухов, дараа нь Любовь Шевцова, Ульяна Громова нар оролцсон. 

	Залуу гвардичууд коммунистуудын заалтаар хэвлэлийн газрыг төхөөрөмжлөн байгуулж зөвлөлтийн хүмүүсийг фашистын булаан эзлэгчдийн эсрэг тэмцэлд уриалсан ухуулах хуудас хэвлэн гаргадаг болжээ. Залуу эх орончид радио хүлээн авагчтай байсан бөгөөд түүний тусламжтайгаар Зөвлөлтийн мэдээллийн товчооны (Совинформбюро) эмхэтгэсэн мэдээ болон бусад чухал мэдээллийг хүлээн авдаг байжээ. 

	Янз бүрийн буу зэвсэг, эм олж өгөх, гитлерийн офицерууд бүхий штабын машинуудыг устгах, эх орноосоо урвагчдыг сөнөөн тонилгох зэргээр залуу гвардичууд зөвлөлтийн цэрэг партизаны отрядуудад тусалдаг байжээ. 

	Залуу гвардичуудын ялалт бол Зөвлөлт эх орон, коммунист нам, ард түмэндээ чин үнэнч байхын яруу тод үлгэр дуурайлал мөн. 

	Залуу гвардичууд амь насаа алдсанаас хойш 30 гаруй жил өнгөрч байгаа боловч тэдний амьдрал, баатарлаг үйл хэргийг бахархан дурсах явдал улам нэмэгдсээр байна. Тэдний ялалтын сүр жавхлан хэзээ ч буурахгүй. Залуу баатарчуудын яруу алдар манай орны хил хязгаараас аль эрт халин гарсан юм. Залуу гвардичуудын нэр алдрыг сэтгэл санаандаа хайрлан нандигнаж явдаг хүмүүс энэ дайчин байгууллагыг илчлэн мэдүүлж залуу эх орончдыг гэнэтийн үхлийн аюулд барьж өгсөн буруутан этгээдүүдийг цаг үргэлж жигшин зэмлэж явдаг юм. 

	«Залуу гварди»-ийн гишүүдийн амь насыг бүрэлгэн сүйтгэсэн алуурчид зохих хатуу шийтгэл хүлээсэн юм. Тэдний заримыг нь бүр дайны жилүүдэд шүүхэд шилжүүлэн өгсөн. Бусад нь нэлээд хэдэн жилийн туршид нуугдан бүгж байсан боловч тэднийг илрүүлэн баривчилж зохих шийтгэлийг оногдуулсан юм.

	 

	* * *

	 

	Краснодон хотыг зөвлөлтийн цэргүүд 1943 оны хоёрдугаар сард чөлөөлсний дараа «Залуу гварди» бүлгээс урвагч Геннадий Поченцов, түүний хойд эцэг Василий Громов, цагдаагийн газрын ахлах мөрдөн байцаагч Михаил Кулешов нар баривчлагджээ. Мөн оны наймдугаар сард фронтын цэргийн шүүх тэднийг цаазаар авах шийдвэр гаргасан. 

	Эх орноосоо урвагч Василий Подтынный бол нууц байгууллагуудыг бут ниргэхэд багагүй үүрэгтэй байсан төдийгүй тэрээр улаан армиас оргож ирээд түрэмгийлэн эзлэгчдийн гар хөл болж Первомайск суурины цагдаагийн газрын хэсгийн комендантаар сонгогдон ажиллажээ. Подтынный залуу гвардичуудыг баривчлах ажлыг биечлэн удирдаж, тэднийг эрүүдэн шүүж, цаазлан алахад шууд оролцож байжээ. Фашистуудад долигонон бялдуучлагч Иван Мельников бол түүний үнэнч туслагч нь байсан юм. Тэд хоёулаа нэлээд удаан хугацаагаар шийтгэлээс зугтаж байсан. Гэвч Подтынныйг арван зургаан жилийн дараа, Мельниковыг хорин жилийн дараа улсыг аюулаас хамгаалах байгууллага илрүүлэн баривчилж Зөвлөлтийн шүүх хамгийн хатуу шийтгэл оногдуулсан юм. 

	Улаан армийг довтлон орж ирэх үеэр түрэмгийлэн эзлэгчдийн хамт хотыг хаян зугтахаар завдаж байсан Краснодон хотын дарга Стаценко, уурхайн дарга Жуков, харгис цагдаа Давиденко, Лукъянов нар ч гэсэн шударга шийтгэлээс мултран гарч чадаагүй юм. «Залуу гварди»-ийн гишүүдийг хэрцгийлэн харгислах ажлыг голчлон зохион байгуулагч германы харгис цагдаагийн газрын дарга хурандаа Ренатус ч бас баривчлагдсан юм. Харин Краснодонын цагдаагийн газрын дарга Соликовский, түүний орлогч Захаров нар оргож амжсан нь харамсалтай. 

	Тусгайлан цуглуулсан хэд хэдэн боть бичиг баримтууд, хэрэгтнүүд болон гэрчийн этгээдүүдийн мэдүүлэг нь залуу гвардичуудын үйл ажиллагааны сүүлийн үе, тэдний амь насаа алдсан байдлыг бүрэн гүйцэд тодорхойлох боломжийг олгож өгсөн юм. 

	Харгис цагдан сэргийлэх, цагдаагийн газар ажиллаж байсан Ренатус, Зонс, Гендеман, Веннир зэрэг фашистууд болон тэдний хань хамсаатнууд гвардичуудыг гэсгээн цээрлэх ажлыг зохион байгуулагчид гүйцэтгэгчид мөн гэдгийг шүүх ажиллагаа тогтоон өглөө. 

	1942 оны арван нэгдүгээр сард Краснодонын харгис цагдан сэргийлэхийн дарга гауптвактмастер Зонс, Ровеныки хотын харгис цагдан сэргийлэхийн дарга Веннер (Краонодонын харгис цагдан сэргийлэх түүний захиргаанд байжээ) Краснодонд ажиллаж байсан «Залуу гварди» гэдэг комсомолын нууц байгууллагын тухай мэдээлж байсан юм гэж Ренатус мэдүүлж байжээ. 

	 

	«Би үүнийг тун аюултай асуудал гэж үзээд Краснодон руу биечлэн очиж энэ байгууллагатай ямар нэг хэмжээгээр холбогдох бүх хүмүүсийг баривчлан авч буудан алах үүргийг Вернерт өгч байсан юм» 

	 

	гэж Ренатус баталж байв. 

	Залуу өшөө авагчид бүх үйл ажиллагаагаа нягтлан бодож боловсруулан нарийн тооцоолж байснаас гадна тун болгоомжтой ажиллаж байв. Германчууд тэднийг баривчилсан хэдий боловч, хэрэв эх орноосоо урвагч байгаагүй сэн бол тэдний байгууллагыг устгаж чадахгүй байх байсан юм. 

	Хэрцгий цээрлүүлэлтээс азаар амьд үлдсэн «Залуу гварди»-ийн гишүүн Ольга Иванцова түрэмгийлэн эзлэгчдийн эсрэг залуу гвардичуудын идэвхтэй тэмцлийн тухай шүүхийн хурал дээр ярихдаа:

	 

	— Тэд гүүр дэлбэлж, дайсны галт тэрэгний хоёр цувааг онхолдуулан, дөрвөн харгис цагдааг дүүжлэн алж, 5 мянга гаруй ухуулах хуудас тарааж, германы гурван машин руу дайрч гитлерийн цэргүүдэд зориулан бэлтгэсэн хувцас шинэ жилийн бэлгийг олзлон авсан юм. Тэгээд байгууллагынхаа мөнгөн фонд бий болгох зорилгоор бэлгийн зүйлийн хагасыг зах дээр худалдсан юм. Гэтэл байгууллагын гишүүдийн нэг Мошков гэнэ алдаж харгис цагдаагийн газарт баривчлагдсан юм. Земнухов, Третьякевич нар ч бас баривчлагдсан байлаа. Гэвч харгис цагдаагийнхан «Залуу гварди»-ийн идэвхтэй гишүүд тэдний гарт орчхоод байна гэж огт сэжиглээгүй байсан юм. Баривчлагдсан хүмүүсээс нэг ч хүн нууц байгууллагад хамаатай болох тухайгаа ганц ч үг цухуйлгаагүй байсан 

	 

	гэжээ. 

	«Залуу гварди» байгууллага зөвхөн түүний гишүүн Геннадий Почепцовын мэдүүлгээр устгагдсан юм гэдэг нь лавтай тогтоогдлоо. Залуу нууц ажилтнуудын бүлэгт зорилгоо ойлгоогүй орсон Почепцов дайсны анхны сүрдүүлгээс ухаан алдталаа айж хойд эцэг Громовын ятгалгаар дайсны талд урван орж нөхдөө илчлэн өгсөн байна. 

	Энэ тухай урвагч этгээдийн ярьж байсан зүйлийг авч үзье. 

	— Байгууллагын хэдэн гишүүд баривчлагдлаа гэдгийг мэдмэгц би амиа аврах арга зам хайж эхэлсэн. Энэ тухай нууц мэдэгдэл бичихээр шийдэж түүнийгээ харгис цагдаагийн газарт биш, харин дараа нь зохих газарт дамжуулчих байх гэж бодоод уурхайн дарга Жуковт өгсөн юм. Хэрэв баригдвал би зохих цаг үед нь мэдэгдэл өгч байсан гэдгээр өөрийгөө цагаатгана гэж бодож байсан. Ингээд нууц мэдэгдлээ дөчин хоёр оны арван хоёрдугаар сарын хорин найманд бичиж Жуковын авгайд гардуулсан боловч түүний он сар өдрийг «арван хоёр сарын хорин» гэж бичсэн юм. 

	— Та мэдэгдлээ яагаад Жуковт бичих болсон юм бэ? гэж прокурор асуув. 

	— Ингэсний учир нь гэвэл Жуков бол түрэмгийлэн эзлэгчдийн идэвхтэй зарц нь байсан бөгөөд тэрээр миний мэдээллийг зохих газартаа дамжуулна гэдэгт би итгэж байсан юм. 

	— «Залуу гварди»-ийнхны амьдралд хамгийн гунигт өдрүүдийг авчирч өгсөн тэр мэдээллээ урвагч этгээд хэрхэн бичсэн тухайгаа өөрөө шүүхийн хурал дээр ингэж танилцуулжээ. 

	 

	«Уурхайн дарга ноён Жуков Танаа. 

	МЭДЭГДЭЛ

	Комсомолын нууц байгууллагыг мөрдөн олж түүний гишүүн нь боллоо. Ийнхүү түүний удирдагчдыг таньж мэдээд энэ мэдэгдлийг танд бичиж байна. Таныг манайд ирэхийг хүсэж байна, тэнд бүх зүйлийг тодорхой ярьж өгөх болно. 

	Миний хаяг: Чкаловын гудамж, № 12, 1-р орц, Василий Григорьевич Громовынх, 1942. XII. 20. 

	«Почепцов Геннадий»

	 

	Жуков Громовынд очсонгүй. Тэрээр уг мэдээг шууд Зонст өгөхөд Зонс түүнийг тусгай зарлагаар Соликовскийд хүргүүлжээ. 

	Почепцов «Залуу гварди»-ийн майн нэгний бүлгийн удирдагч Анатолий Поповый, Демьян Фоминый болон бусад нууц ажилтнуудтай уулзсаар л байв. Цагдаагийн газарт дахин мэдүүлгээ өгөх зорилгоор тэдний нууц төлөвлөгөөг тагнан мэдэхийг хичээсээр л байжээ. Почепцовыг баривчлан аваад бусад хүмүүсийн нэрс, шинэ мэдээ баримт цуглуулах зорилгоор Кулешев түүнийг залуу гвардичуудтай нэг тасалгаанд зориуд хорьж байжээ. 

	Соликовский урвагчийн идэвх чармайлтыг сүрхий үнэлж, түүнийг чөлөөлөн гаргахдаа Чернявскийн партизаны отрядын даргыг илчлэн баривчлах шинэ даалгавар өгсөн байна. 

	Би энэ даалгаврыг нь биелүүлэхээр амласан боловч зөвлөлтийн цэргүүд Краснодонд орж ирэн намайг баривчилсан учир би түүнийг хийж чадаагүй юм гэж Почепцов шүүхийн хурал дээр мэдүүлжээ. 

	Кулешов бол фашистын тагнуулын газрын толгойлогч бөгөөд хэд хэдэн тагнуулуудаар өөрийнхөө ажлыг хийлгэдэг байсны дотор ямар ч бузар явдал үйлдэхээс буцдаггүй тавин настай Василий Громов ажиллаж байжээ. Түрэмгийлэн эзлэгчдийг Краснодонд ирэхэд Василий Громов харгис цагдаагийн газар ирж урьд өмнө коммунист гэдэг нэр зүүж явсандаа гэмшиж байгаагаа илэрхийлээд харгис цагдаагийн газрын тагнуул болохоор Соликовскийтой тохиролцжээ. 

	Громов, прокурор болон шүүгчийн асуултад хариулахдаа аль болохоор мэлзэж хариуцлагаас мултрахыг оролдож байжээ. 

	— Би нэгэн коммунистыг хүүхдийн нь хамт цагдаагийн газарт илчлэн өгсөн гэдгээ хүлээн зөвшөөрч байна. Харин Почепцовыг «мэдэгдэл бичих хэрэгтэй» гэж би ятгаагүй юм гэж байжээ. 

	Гэтэл Почепцов энэ мэдүүлгийг няцааж: 

	— Тэрээр худал ярьж байна. Залуу гвардичуудыг баривчилж байгаа тухай асуудал нэлээд тодорхой болоход миний хойд эцэг надаас «Цагдаагийн газар нөхдийг чинь баривчилжээ?» гэхэд нь би «тийм ээ» гэж хариулсан юм. Тэгмэгц тэрээр чи залуучуудын энэ байгууллагын гишүүдийн тухай цагдаагийн газар мэдэгдэл бич, ингэж байж л чи өөрийгөө, гэр бүлээ аврах болно шүү гэж над зөвлөсөн юм гэжээ. 

	1943 оны хоёрдугаар сарын 20-ны өдрийн мэдүүлэг болон дараа нь шүүхийн хурал дээр Кулешов, Почепцовын өгсөн мэдэгдлийг үндэслэн «Залуу гварди»-ийн гишүүдийг баривчлах ажил эхэлсэн гэдгээ хүлээв. 

	Почепцовыг суллан тавьсан явдал бол тэрээр харгис цагдаагийн газрын орон тооны тагнуул болсон хэрэг. 

	— Цагдаагийн газарт та нар чухам ямар хэрэг явдлыг мөрдөж байсан юм бэ? гэж Кулешовоос асуув. 

	— Би өөрийн мөрдөн байцаагчдынхаа хамт «Залуу гварди»-д оролцогчдын хэрэг явдлыг мөрдөн шүүж байсан юм. Почепцов надад нууц байгууллагаас таньдаг бүх ажилтнуудыг зааж өгч чухам ямар байгууллага, хэнд буу зэвсэг байгааг хэлсэн юм. Түүнчлэн тэр нууц байгууллагыг Третьякович, Лукашов, Земнухов, Кошевой, Сафонов нарын бүрэлдэхүүн бүхий хотын штаб удирдаж байсныг хэлж өгсөн. Түүнээс гадна энэ байгууллагын майн нэгний бүлгийн бүх гишүүд Попов, Анатолий, Главан Борис, Бондрев Василий болон бусад хүмүүсийг илчилж өгсөн. Тэр үед эл хэрэгт 40 хүн баривчлагдсан. 

	Урвагч этгээдүүдээс залуу гвардичуудын тухай мэдээ сэлт бүрэн авмагц 1943 оны нэгдүгээр сарын эхний хэд хоногуудад баривчлах ажил их хэмжээтэй явагдсан гэдэг нь тогтоогдлоо. 

	— Хамгийн эхлээд Мошков, Земнухов, Третьякевич нарыг баривчилсан юм. «Залуу гварди»-ийн штаб энэ тухай мэдээд дөчин гурван оны нэгдүгээр сарын нэгэнд бүх гишүүддээ хотоос гарахыг тушаасан юм. Олег залуу гвардийн хэсэг хүмүүсийг гэртээ цуглуулав. Тэгэхэд Ульяна Громова, Пирожок Василий, Тюленин Сергей, эгч дүү Иванцова Ольга, Нина нар ирцгээсэн юм. Олег зарим нөхдөө баривчлагдсан тухай тэдэнд мэдэгдээд, байдал маш аюултай болж байгааг бусад ажилтнуудад урьдчилан мэдэгдэх хэрэгтэй гэж цугларагсдад даалгасан юм. Олег тэр өдөртөө фронтын хил давахаар явсан боловч чадаагүй юм. Хүү минь арваад хоногийн дараа буцаж ирсэн, гэхдээ харуулынхнаас болгоомжлон гэртээ ирээгүй, таньдаг айлындаа нууц байрлаж байхад нь тэд түүний ирсэн тухай над мэдэгдсэн юм. Цагдаагийн газар түүнийг мөрдөж манай гэрт цагдаа нар ээлжлэн жижүүрлэдэг болсон тухай би Олегтоо ярилаа. Хүү минь явахынхаа өмнө чадвал партизануудтай холбоо барихыг хичээнэ, хэрэв бүтэхгүй бол Антрацит хот руу явна гэж над ярьж байсан юм. Дараа нь Олег минь Ровеньки хотоос төдий л холгүй баривчлагдаж, алуулсныг би хожим мэдсэн юм гэж Олег Кошевойн эх Елена Николаевна мэдүүлж байв. 

	Ровенькийн харгис цагдаа нарын нэг Орлов мэдүүлэг өгөхдөө: 

	— Олег Кошевой Ровеньки хотоос долоон километр орчимд төмөр замын гарц дээр цагдаад баривчлагдсан юм. Нэгжлэгийн үед буу, эвлэлийн батлах, пальтоныхоо доторт шидэж оёсон эвлэлийн батлахын цэвэр хуудас олдсон гэжээ. Орлов, Олег Кошевой болон Краснодоноос Ровенькид авчирсан Люба Шевцова нарыг эрүүдэн шүүсэн гэдгээ хүлээв. Олегийг харгис цагдаа нарт нударган байсан Крупеник гэгч илчилж өгсөн гэдэг нь шүүхээр тогтоогджээ. Тэр Крупеникийг шүүхийн тогтоолоор буудан алсан юм. 

	Мөрдөнгийн материалаас үзэхэд Люба мэдүүлэг өгөхөөс эрс татгалзсан учир түүнийг гестапод шилжүүлсэн байв. Тэнд ч гэсэн хэргээ хүлээсэн ганц ч үгийг гестапынхан түүнээс сонсож чадаагүй юм. Мөрдөн байцаалтын үед Кошевой нэг л удаа асуултад хариулж краснодонын нууц байгууллага «Залуу гварди»ийн удирдагч мөн гэдгээ хүлээн зөвшөөрсөн байна. Гэвч үүнээс өөр ямар ч мэдүүлэг өгөөгүй. Алуурчид түүнийг хэрцгийлэн зовооход тэрээр «Адгийн муу амьтад, та нар удахгүй сөнөцгөөнө! Та нар сүйрэх тавилантай, манайхан ойртож байгаа шүү!» гэж байжээ. Энэ бол дөнгөж арван зургаахан настай баатрын сүүлчийн үг байсан юм. Фашистууд түүнд улам хорсон занахдаа нүдийг нь сохолж, эвлэлийн батлахын дугаарыг нь халуун төмрөөр биен дээр нь хайран даржээ. 

	Сергей Тюленинийг баривчлан авсан тухай эх Александра Васильевна нь шүүхийн хурал дээр ярихдаа:

	 

	Дөчин гурван оны нэгдүгээр сарын нэгэнд Сергей хотоос явсан юм. Тэр өдөр манайд есөн харгис цагдаа, германы гурван цэрэгтэй ирж нэгжлэг хийсэн. Тэд хүүг минь эрж, буу зэвсэг хайж байлаа. Гэвч Сергей байхгүй байсан, зэвсгийг тэд олоогүй юм. Хүүд минь автомат буу сумтайгаа, бас хэд хэдэн гранат байсан юм. Энэ бүгдийг тэрээр давхар тааз дээр нуусан байлаа. Сергей нэгдүгээр сарын хорин дөрөвний үдэш гэртээ гараа боочихсон ирсэн. Тулалдаанд оролцож байгаад гараа шархдуулчихлаа гэж над ярьсан. Шөнө болсон хойно цагдаа нар гэнэт дайран орж ирж хүүг минь баривчилсан юм даа. Цаг шахам хугацаа өнгөрсний дараа өөр залхаан цээрлүүлэгчид ирж намайг, манай нөхөр, охиныг минь баривчлан авч харгис цагдаагийн газар аваачиж билээ. 

	 

	гэжээ. 

	Сергей Тюленинийг баривчилсан нэгэн харгис цагдаа шүүхийн хурал дээр юу гэж ярьж байсныг авч үзье:

	Барагцаалбал шөнийн нэг цаг болох гэж байхад бид Тюлениний гэрт нь очсон юм. Үүдийг нь цохиход тайлж өгөөгүй учир бид цагдаагийн газраас явж байна, биднийг оруул гэж Севастьянов шаардсан юм. Эхлээд Севастьянов орж хаалганы ард зогсож байсан Сергей Тюленинийг хараад гараа өргө гэж хашхирахад Сергей миний нэг гар минь шархтай учир гараа өргөж чадахгүй байна гэсэн юм. Чи гараа хаана шархдуулсан юм бэ? гэж асуухад санамсаргүй явж байгаад харуул руу орчихсон юм гэж хариулж байсан. Севастьянов түүний гарыг хүлэхийг тушаалаа. Тюленин битгий хүлээч гэж хүссэн юм. Гэвч Севастьянов тушаалаа биелүүлэхийг хатуу шаардсан учир би алчуур авч Сергейн гарыг хүлсэн юм. 

	Охид хөвгүүдийг цагдаагийн газар эрүүдэн шүүж байхдаа хүнлэг бус байдлаар тамлан зовоож байсан тухай хэрэгтнүүд болон гэрчийн этгээдүүдийн мэдүүлгийг сэтгэл донслохгүйгээр уншиж болохгүй байв. 

	Залуу гвардичууд эрүү шүүлтийн үеэр хэчнээн их зориг хатуужилтай байсан тухай хэрэгтнүүд болон гэрчийн этгээдүүд өгүүлж байлаа. 

	Харгис хэрцгий эрүү шүүлт явуулсан боловч комсомолчид гуйвалтгүй хэвээр үлдсэн юм гэж цуутай яргачин Кулешов хүртэл арга буюу зөвшөөрөн хүлээв. 

	Цагдаагийн газар доорх журмыг нарийн баримталдаг байв. Юуны өмнө баривчлагдагсдыг «Тэднийг ухамсарлуулан залхаадаг» Соликовскийд өгнө. Дараа нь мөрдөн байцаагчид өгнө. Хэрэв баривчлагдсан хүн буруутай хэргээ үл ухамсарлан, хүлээн зөвшөөрөхгүй бол түүнийг дахин эрүүдэн тамладаг байсан юм. «Залуу гварди»-ийн үйл ажиллагаанд оролцогсод өөрийнхөө тухай болон нөхдийнхөө тухай юу ч яриагүй учир тэднийг ийнхүү эрүүдэн шүүж тамлаж байсан юм, гэж тэрээр мэдэгдэж байлаа. 

	Баривчлагдагсдыг эрүүдэн шүүх тухай Соликовскийн тушаалыг гүйцэтгэгч харгис цагдаа Давиденко ярихдаа:

	— Соликовский болон харгис цагдаа нарын тушаал намайг нууц байгууллагад оролцогсдыг эрүүдэн шүүхэд хүргэсэн юм. Бид ташуур, кабель утсаар тэднийг ороолгон жанчиж байсан юм. Залуу гвардичуудыг яриулахын тулд алах гэж байгаа байдал үзүүлэн цонхны рамын торгоцноос дүүжилдэг байв. Би Мошков, Попов, Лукашев, Гуков болон одоогоор нэрийг санахгүй байна, бас найман эмэгтэйг эрүүдэн зодоход оролцсон юм. Третьякевич, Мошков, Гуков нарыг би маш хэрцгийгээр зодсон. Соликовский болон хотын дарга Стаценко нарын заалтын дагуу тэднийг эрүүдэн тамласан. Тэднийг ухаан алдахад нь хүйтэн ус цацаж сэргээдэг байсан. Третьякевичийг олон дахин зодож тасралтгүй эрүүдэн шүүж байсан боловч тэрээр өөрийнхөө нөхдөөс хэнийг нь ч илчилж өгөөгүй юм, гэж байжээ.

	— Эрүүдэн шүүж байсан боловч залуу гвардичууд, өөрсдийн үйл ажиллагаа болон нууц байгууллагад оролцогсдын тухай ярихаасаа татгалзаж байсан юм. Үдэш болоход тэд шоронгийн өрөөндөө хувьсгалын тухай дуу дуулцгааж түүнийхээ хариуд дахин жанчуулдаг байсан юм, гэж Краснодон хотын дарга асан Стаценко мэдэгдэж байжээ.

	Залуу нууц ажилтнуудыг мөрдөн байцаах ажиллагаа хэрхэн явагдсан тухай цагдаагийн газрын байцаагч Черенков ярихдаа:

	— Дүрмийн дагуу залуу гварди нэг бүрийг баривчлан авсныхаа дараа Соликовский буюу Захаровын өрөөнд оруулахад тэд гартаа дайралдсан юмаар зодон жанчдаг байсан юм. Цагдаагийн газрын байшинд зүрх алдмаар чимээ анир, ёолох орилох дуу үргэлж гардаг байлаа. Тэр дуу чимээг намтгахын тулд эгшигт хайрцаг дуугаргаж, аккордеон хөгжим тоглуулдаг байсан юм. Баривчлагдсан бүх залуучууд цус нөжтэйгөө хутгалдчихсан, нүүр ам нь танигдахаа больчихсон, хувцас хунар нь урагдсан байв. Дөчин гурван оны нэгдүгээр сарын сүүлчээр миний ажлын өрөөнд «Залуу гварди»-ийн даалгавраар цагдаагийн газар албан хааж байсан Ковалёв Анатолийг мөрдөн байцаахаар авчирч байсныг санаж байна. Цагдаагийн газрын байшинг нөхдийнхөө хамт хэрхэн яаж дэлбэлэхээр бэлтгэж байсан тухай Соликовский түүнээс асуухад Ковалёв түүнд «Муу алуурчин, чи муугаа үзэж үхэх вий! Хэрэв бид чамайг олж чаддаггүй юм гэж бодоход бидний өшөөг чамаас авах хүн олдоно!» гэж хариулахыг Соликовский сонсчхоод бараг багтарчихаа шахсан юм. Ковалёвыг сул өрөөнд аваачихыг Захаров тушаав. Хэдхэн минутын дараа тэндээс ... орь дуу сонстож билээ гэж байжээ. 

	Алуурчид залуу гвардичуудыг өчүүхэн ч энэрэлгүйгээр тамлан зовоож байсан бөгөөд ялангуяа тэдний удирдагчид, толгойлогчдыг маш хэрцгийгээр эрүүдэн шүүж байсан гэж Черенков мэдүүлгээ цааш нь үргэлжлүүлэхдээ 

	— Соликовский, Бурхард Захаров нар Земнуховыг маш харгисаар жанчиж байсан. Түүнийг ухаан алдмагц нь өөр өрөөнд оруулж дараа нь дахин чирч аваачиж байцаагаад, тамладаг байсан юм. «Залуу гварди»-ийнхны зорилтын тухай ярьж өгөхийг Земнуховт тулгаж байлаа. «Улаан армийг довтолгоонд ормогц бид өөрийн эх орны үнэнч хөвгүүдийн хувьд германы ар талд гүүр, төмөр зам дэлбэлэх, зэвсгийн агуулах устгах, дайны хэрэгсэл бүхий машинуудыг олзлон авах буюу сөнөөхөд бэлтгэж байсан юм. Нэг үгээр та нарт ухрах боломж олгохгүйн тулд чадах бүхнээ хийх ёстой байсан юм» гэж зоригтойгоор хэлж байсан. Соликовский, Захаров нар ийм хариу авсны дараа Земнухов руу улайран дайрч бараг тастах нь шахаж байсан. Түүнийг дахин ухаан оруулахад тэрээр танигдахын аргагүйгээр цустайгаа холилдсон байсан боловч, Германы удирдах газар, цагдаагийн газрыг та нартай цуг устгаж амжаагүйдээ харамсаж байна» гэж хэлэв. Энэ үг Соликовский болон бусад алуурчдыг бараг галзууруулчих дөхсөн юм. Тэд Земнуховыг ухаан алдтал нь дахин зодсон» гэж ярьж байлаа. 

	Черенков байцаалтын үеэр өөрөө залуу гвардичуудыг тамлаж байснаа үгүйсгээгүй юм. Тэрээр Ульяна Громова, Лилия Иванихина нарыг зодож байснаа хүлээсэн. Тэднийг хооронд нь нүүрэлдүүлэхэд түүний өрөөнд Соликовский гэргийнхээ хамт орж ирж «Ухуулах хуудас бичиж тараах даалгаврыг хэнээс авч байсан бэ?» гэж асуужээ. Громова «Би энэ хүндэт даалгаврыг «Залуу гварди»-аасаа авч түүнийг биелүүлэх ажилдаа нэн даруй орсон юм» гэж зоригтой хариулсан нь Соликовскийн уурыг ихэд хүргэсэн тул тэрээр зангидсан гараараа Громовагийн улаан нүүр лүү шааж байсан. Соликовскийн хамт энд ирсэн түүний гэргий комсомолчдад ийм шийтгэл багадна гэж хорсолтойгоор орилж байжээ. Громова, Иванихина нарыг шалан дээр түрүүлгээ харж хэвтэхийг Соликовский шаардаад дараа нь үргэлж авч явдаг нарийн гөрмөл ташуураа Черенковт өгч тэднийг номхотгохыг тушаажээ. Черенков тэднийг жанчиж эхлэв. Тэрээр Соликовскийг уг тасалгаанаас гарсны дараа яагаад ийнхүү сөрөн адарч байгааг тэднээс асуухад Громова «Дараа нь та нараас өршөөл гуйх гэж би нууц байгууллагад элсэн орсон юм биш шүү! Бид ганцхан юманд, тухайлбал санасан бүхнээ хийж амжаагүйдээ л харамсаж байна» гэж мэдэгджээ. 

	Клавдия Ковалёва ч гэсэн мөн л тийм зоригтой байлаа. Черенков түүнийг Земнуховтой нүүрэлдүүлэн уулзуулж, Ковалёва «Залуу гварди»-д хамаатай байсан гэдгийг Земнуховоор батлуулахыг оролдож байсан боловч Клавдия Ковалёвад хэргийг нь хүлээлгэж чадаагүй юм. Земнухов ямар ч мэдүүлэг өгсөнгүй. Ковалёва ийнхүү хэргээ илчлээгүй хэвээр буудан алуулсан юм. 

	— Бусад залуу гвардичууд байцаан мөрдөлтийн үед ямаршуухан байсан бэ? гэж Черенковоос шүүхийн хурал дээр асуув. 

	— Залуу гвардичуудын ихэнх нь ямар ч мэдүүлэг өгөөгүй. Харин хатуу эрүү шүүлт хийсний дараа өөрийнхөө л нууц ажлын талаар аар саар юм ярьж эхэлсэн боловч нөхдөө огт илчлээгүй. Тэд цөм үнэхээр гайхмаар зоригтой байцгаасан юм. Ялангуяа Василий Пирожок мөрдөн байцаалтын үед онцгой зоригтой байсан юм. Түүнийг хайр найргүй балбан зодож нүүрэлдүүлэн байцааж байхад бүх зүйлийг үгүйсгэсэн хэвээр байсан. Ийнхүү түүнээс хэргээ хүлээсэн ганц ч үг сонсож чадалгүй буудан алсан юм. 

	Тюленинийг харгис цагдаагийнхан удаан мөрдөн хөөж зөвхөн 1943 оны нэгдүгээр сарын сүүлчээр баривчлан авсан тухай Черенков цааш нь ярилаа. Черенковын тасалгаанд Соликовский, Захаров нар болон үл таних гурван герман орж иржээ. Удалгүй цус нөж болчихсон Тюленинийг авчирсан байна. Тэрээр хөл дээрээ арай ядан тогтож байлаа. «Майстер» гэж нэрлэгдсэн нэгэн харгис цагдаа, Тюленинийг чухам ямар хэргээр буруутгаж байгааг асуухад Соликовский энэ этгээд «залуу гварди»-ийн байгууллагад идэвхтэй оролцогч гэдэг хариулт өгсөн юм. Нууц байгууллагад оролцож байсан нь үнэн гэдгийг батлахыг майстер (харгис цагдаа Г. Г. Зонс) Тюленинээс шаардлаа. Тюленин үүнийг хүлээн зөвшөөрч, фронтын хил зорчихоор явахад германчууд түүнийг шархдуулсан учир Краснодонд гэртээ буцаж ирэхээс өөр аргагүй болж баривчлагдсан юм гэдгээ мэдэгдсэн юм. Орчуулагч Бурхард Тюленинийн ярьсан зүйлийг орчуулсны дараа Майстер Тюленин руу «партизан, партизан!» гэж хашхиран дайрч түүнийг ухаан алдаж уначхаад байхад нь зодсоор л байв. Ухаан алдсан Тюленинийг хонгилоор чирэн байшингийн мухарт аваачиж хаяжээ. 

	Подтынныйтэй нүүрэлдүүлэх үед түүний шууд захирамжийн дор ажиллаж байсан Бауткин мэдүүлэг өгөхдөө шоронгийн өрөөний ойролцоо жижүүр хийж байх үеэр Подтынный, Захаров нар германы харгис цагдаагийн хамт залуу гвардичуудыг тасалгаандаа авчирч зодож байсныг хэд хэдэн удаа харсан гэжээ. 

	Подтынный нэлээд удаан мэлзсэний дараа энэ мэдүүлэг үнэн гэдгийг нотлоод нууц ажилтнуудыг баривчлах, байцаан мөрдөх ажилд хэрхэн оролцож байсан тухайгаа ярьсан байна. Подтынный бол Краснодонын цагдаагийн газрын толгойлогчдын нэг бөгөөд тэрээр Краснодонын цагдаа нарын шууд оролцоотойгоор «Залуу гварди»-ийн гишүүдийн нэлээд хэсгийг устгаж байжээ. 

	Мөрдөн байцаалтад чухал хэрэгцээ бүхий мэдүүлгийг залуу гвардичуудаас авахын тулд залхаан цээрлүүлэгчид тэдний эцэг эхийг хэрцгийлэн залхааж байжээ. 

	Александра Васильевна Тюленинаг цагдаагийн газарт хэрхэн доромжилж байсан тухай ярихдаа:

	Баривчлагдаад хоёр хоног болсны дараа Захаровын тушаалаар цагдаа нар намайг нүцгэлэн шалан дээр түрүү харуулан хэвтүүлээд нарийн гөрмөл ташуураар ороолгож зодсон. Нэлээд удаан жанчив. Энэ үед тэдний хэн нэг нь «Одоо хүүг нь оруулаад ир, тэгэхлээр л бүх зүйлээ ярина» гэсэн юм. Миний хүү Сергейг тасалгаанд оруулж ирлээ. Түүний нүүр ам нь хүрэн няц болсон байлаа. Надаас партизануудын тухай, буу зэвсгийн тухай асуулаа. Партизануудын тухай би юу ч мэдэхгүй, манай гэрт ямар ч буу зэвсэг байгаагүй гэж хариуллаа. Ийм хариулт авсныхаа дараа тэд хүүг минь жанчиж эхэлсэн юм. Цагдаа нарын нэг нь Сергейгийн гарын хурууг үүдний завсарт хавчуулан хааж байсан. Шархтсан гарыг нь улайтгасан төмрөөр хайрч, гарын хурууны хумсыг зүүгээр шивж байсан. Дараа нь түүнийг дүүжлэн дахин жанчиж, үе үе ус цацаж байв. Би тэр хооронд хэдэнтээ ухаан алдаж байлаа! гэжээ. 

	Мария Андреевна Борцийн мэдүүлгээр 1943 оны нэгдүгээр сарын 1-нд харгис цагдаа нар Захаровын хамт гэнэт тэднийд ирж охин Валя чинь хаана байна, хэнтэй явсныг хэл хэмээн шаардаж мэдэхгүй гэдэг хариу авсандаа хорсож түүний царай нь хувирч өлөлзсөн жижиг нүд нь мах шиг улайж байжээ. Дараа нь гар буу гарган нүүрэнд нь тулгаж түүнийг хөлөөрөө нудран «Өлөгчин минь буудчихна шүү!» гэж муухай бархирав. 

	Гэрт нь нэгжлэг хийсний дараа Мария Андреевнаг бас л золиос болгохоор цагдаагийн газар авчирч дахин нэгжиж анкет бичүүлж аваад дараа нь Соликовскийн өрөөнд байцаалтад оруулсан байна. Түүний өмнө ширээн дээр үзүүрт нь тугалга уясан өргөн, нарийн, урт янз бүрийн ташуур тавьсан байжээ. Хоёр нүд нь ув улайж, нүүр нь хөх няц болон огт танигдахаа больсон Ваня Земнухов диваны хажууд зогсож байв. Түүний хажуу талд шалан дээр бөөн цус нөж болсон байв. 

	Нэлээд өндөр, чийрэг биетэй эр Соликовский ширээний араас аажуухан босож ирэв. Тэрээр хар папах малгай духдуулан тавьсан байлаа. Тэрээр захирангуй дуугаар «охин чинь хаана байна?» гэж асуужээ. Би юу ч мэдэхгүй байна гэж Борц хариулахад «Гранатын тухай бас л юу ч мэдэхгүй шахуу биз дээ?» гэж хашхиран босож ирээд түүний нүүр лүү гараараа маш хүчтэй цохиж байжээ. Энэ үеэр тэнд байсан Давиденко бас Мария Андреевна руу үсчин ирж түүнийг учир зүггүй балбажээ. Хөл дээрээ арай ядан тогтож байгаа Мария Андреевнаг Соликовскийн тасалгааны өөдөөс харсан шоронгийн өрөөнд аваачин хорьжээ. Хажуу талын өрөөнөөс сонстож байсан орилох, ёолох дуу, аймшигтай хараал зүхэл, төмөр харжигнах чимээг тэр эмэгтэй зүрх шимшрэн сонсож байжээ. Хонгилоор цагдаа нар гүйлдэн золиос болсон хөөрхий баривчлагдагсдыг байцаалтад оруулахаар чирч гулдарна. Ийм байдал өглөө болтол үргэлжилжээ. 

	— Залуу гвардичуудын хэнтэй нь та шоронгийн өрөөнд хамт байсан бэ? гэж шүүхийн хурлын дарга Мария Андреевнагаас асуув. 

	— Би Люба Шевцова, Ульяна Громова, Шура Бондарева, Таня Иванихина (Лилия Иванихинагийн эгч) Нина Минеева, Клавдия Ковалева, Тося Манщенко нартай хамт байсан гэж тэрээр хариуллаа. Охидыг цагдаагийн газар удаа дараалан тамлаж байцаалтаас бараг хагас амьтай шахуу л авчирдаг байсан. Тэднийг зөвхөн зодож жанчаад зогссонгүй. Алуурчин нарт доромжлуулж байснаас зодуулж байсан нь хамаагүй дээр гэж Ульяна Громова ярьж байжээ. Охидыг чармай нүцгэлж доромжилдог байжээ. Зарим үед Соликовскийн авгай тэнд ирж охидыг харан бахаа ханатал инээдэг байжээ. Алуурчид улайран харгисалсан боловч залуу гвардичуудын дайчин зоригийг мохоож чадаагүй, тэднээс өчүүхэн ч гомдол, өршөөл гуйсан үг сонсоогүй юм. Залуу эх орончид амьдралынхаа эцсийн мөчийг хүртэл шантаршгүй зоригтой, тэсвэр хатуужилтай байсан юм. Зөвлөлт засаг, Лениний комсомол, Коммунист нам тийнхүү тэднийг хүмүүжүүлсэн юм. 

	Гайхалтай зэрлэг тамлалт доромжлолын дараа 1943 оны нэгдүгээр сарын 16-ны шөнө залуу гвардичуудын эхний хэсэг цаазлагджээ. 

	Энэ цуст гэсгээн цээрлүүлэлтэд чухам яаж бэлтгэж, яаж хэрэгжүүлсэн тухай гэрчийн этгээдүүд болон энэ бузар үйл явдалд биечлэн оролцож байсан Подтынный, Мельников нарын зэрэг алуурчид тодорхой өгүүлсэн юм. 

	Цаазаар аваачих өдөр Соликовский Комсомолын гишүүдийг бусад баривчлагдсан хүмүүсээс тусгаарлаж өөр өрөөнд оруулсан юм. Дараа нь гауптвайхтмайстер Зонсийн удирдлагын дор «Залуу гварди»-ийн гишүүдийг цаазлах тухай цагдаа нарт мэдэгдэж хамгаалалт болон цаазын үед оногдох хариуцлагын тухай тэдэнд тайлбарлан танилцуулсан. Шөнийн арван нэг — арван хоёр цагийн хооронд автомат буугаар зэвсэглэгдсэн германы харгис цэргүүд цагдаагийн газар машинтай ирцгээлээ. Тэд залуу гвардичуудыг шоронгийн өрөөнөөс гарган машинд суулгалаа. Энэ бүхэн хотын дарга Стаценкогийн шууд хяналтын дор явагдсан юм. 

	Энэ бүлгийн нэг хэсгийг буудан алж нөгөө хэсгийг уурхайн 60 орчим метр гүн нүх рүү амьдаар нь түлхэн унагасан юм. Виктор Третьякевич эсэргүүцэл илэрхийлж германы цэргийг өшиглөн унагав. Энэ тэмцлийг ашиглан Ковалёв, Григорьев нар нүд ирмэх зуур хоёр тийш зугтжээ. Бурхард, Григорьевыг буудав. Сум түүний толгойг оносон учир тэрээр дороо үхсэн. Анатолий Ковалёвын гар шархадсан учир түүнд зугтан мултрах завшаан олдсон билээ. Залхаан цээрлүүлэгчид яаралтай мөрдлөг явуулсан боловч амжилт олоогүй юм. Тэд суманд цоо буудуулсан пальто олсон ба энэ пальтог Ковалёв цааз явагдсан газраас төдий л холгүй явж байхдаа тайлж хаясан байлаа» гэж Подтынный мэдүүлж байжээ. 

	... Хэд хоногийн дараа залуу гвардичуудын үлдсэн хэсэг нь цаазлагдав. 

	— Би залуу гвардичуудын нэгэн хэсгийг устгахад оролцсон юм. Би зөвхөн тэднийг хүлж боосон төдийгүй цаазын газар тэднийг хамгаалан хүргэж өгөхөд оролцсон. Тэнд гитлерийн харгис зандалчид Подтынный, Соликовский, Захаров, Стаценко нар байсан юм» гэж Мельников мэдүүлэг өгч байжээ. 

	Нууц ажилтнуудын хоёр дахь хэсгийг цаазалсан тухай цагдаа Давиденко юу гэж ярьсныг авч үзье. 

	— Золиос болгох хүмүүсийн хоёр дахь хэсгийг уурхайд аваачихад тэнд маш аймшигтай үзэгдэл болсон юм. Болсон үйл явдлыг үгээр дамжуулахад тун хүнд байна. Залуу гвардичуудыг нэг нэгээр нь чарганаас буулгаж бас зодож жанчсан юм. Гэвч тэд алуурчдыг үзэн ядаж хараан зүхсээр л байсан. Тэгмэгц алуурчид бүсгүйчүүдийн платьены хормойг шуун толгойг нь ороож эрэгтэйчүүдийн ам руу юм чихэж уурхайн нүх рүү чирч аваачин буудан алж байсан юм. Залуу гвардичууд үхлийг зориг хатуужилтайгаар даван туулсан, тэдэнтэй хамт цаазлагдсан Краснодонын хотын зөвлөлийн коммунист Яковлев тэдэнд сайхан үлгэр дуурайлал үзүүлсэн юм. Тэрээр гар нь хүлээстэй байсан боловч хараа эгц «Зөвлөлт засаг мандтугай!» гэж эрэлхэг зоригтойгоор хэлж байсан юм. 

	Залуу баатруудыг гэсгээн цээрлүүлсний дараа алуурчид «олзтойгоо» буцаж ирцгээсэн юм. Бараг хүн бүр нэхий дээл, эсгий гутал, малгай авчирсан нь цуст нүгэл хийсний фашист «шагнал» байжээ. Харгис цагдаа Бауткиныг Подтынныйтэй нүүрэлдүүлэхэд

	— Залуу гвардичуудыг буудан алж уурхайн нүхэнд хаясан тэр үе. Намайг жижүүрт гарахаар цагдаагийн газар өглөө эрт ирэхэд «Залуу гварди»-ийн эмэгтэйчүүдийг хорьж байсан шоронгийн тэр өрөөнд Подтынный, Мельников болон бусад цагдаа нар, буудан алуулсан хүмүүсийн юмыг хувааж авч байсныг би харсан юм» гэж ярьж байжээ. 

	Подтынныйн гэмт хэргийн тухай материалд Ровеньки хотод ажиллаж байсан фашистын харгис цагдаа Древитцийн мэдүүлэг бүхий протокол байдаг юм. Чухамхүү энд «Залуу гварди»-ийн удирдагч Олег Кошевой, аймшиггүй чин зоригт холбоочин бүсгүй Люба Шевцова нарын амь нас сүйдсэн ажээ. 

	Древитцийн өгүүлж байснаар тэрээр 1943 оны нэгдүгээр сарын сүүлчээр зөвлөлтийн есөн иргэнийг цаазлах тухай тушаал авсан ба түүний дотор Олег Кошевой байжээ. Фашист зандалчид тэднийг Ровенькийн хотын цэцэрлэгт авчирч тэнд урьдчилан ухаж бэлтгэсэн нүхний амсар дээр зогсоож байгаад буудан алжээ. Кошевойг зөвхөн шархтай байсныг ажиглан харсан Древитц түүнд ойртон очиж буугаа толгойнд нь тулгаж байгаад дахин буудан алсан байна. 1943 оны хоёрдугаар сарын 9-нд Ровеньки хотоос зугтан гарахаасаа хоёрхон хоногийн өмнө Древитц зөвлөлтийн найман эх орончдыг буудан алахад бас оролцжээ. Тэдний дотроос Шевцоваг тун сайн санаж байжээ. Гоолиг сайхан биетэй, хөөрхөн царайтай маш эрэлхэг зоригтой. Үхэхээсээ өчүүхэн ч айгаагүй, эгц хараатай байжээ. 

	Фашистуудад тамлагдсан Лида Андросовагийн эцэг Тимофеевич шүүгчид ярихдаа:

	— Краснодоныг улаан арми чөлөөлсний дараа дөчин гурван оны хоёрдугаар сард уурхайн нүхнээс залуу гвардичуудын хүүрийг ухан гаргахад би оролцсон юм. Бид уул хамгаалах газрын ажилтнуудын хамт уурхайгаас далан хүний хүүрийг гаргахад дөч гаруй нь залуу гвардичуудынх байсан юм. Эдгээр нь харахын аргагүй муухай болсон учир хамаатан садны хүмүүс нь өөрсдийнхөө хүнийг арай ядан таньж байлаа» гэж байв. 

	Володя Осьмухинын эгч Л. А. Коновалова мэдүүлэхдээ дүүгийн хүүрийг малтан гаргаж ирэхэд танигдахын аргагүй болтол нь тамлаж алсан нь илт байсан. Өрөөсөн нүдийг нь ухчихсан. Толгой, дагзны ясыг няц цохиж зүүн гарын хуруунуудыг тайрчихсан. Ваня Земнухов, Демьян Фомин, Лилия Иванихина нарын толгойг тастаад авчихсан байв. Алуурчид Ульяна Громовагийн нуруун дээр нь таван хошуу сийлчихсэн байснаас гадна бусад хүмүүсийн хүүрт тарчлан тамлагдсаны илт шинж тэмдгүүд үлдсэн байлаа» гэж байжээ. 

	Залуу гвардичуудын амь насыг бүрэлгэн сүйтгэгчдийг яллан шийтгэх ажиллагаа явагдаж байх үеэр Зөвлөлт Холбоот Улсын өнцөг булан бүрээс олон тооны захидлыг шүүхийн нэр дээр ирүүлж байв. Амь үрэгдсэн баатруудын эцэг эхээс цэргийн шүүхийн нэр дээр ирүүлсэн нэгэн захидлыг авч үзье. 

	 

	«Заналт алуурчдыг цаазаар аваачих хатуу ял зааж, тэр шийтгэлийг Краснодонын бүх оршин суугчдын өмнө талбай дээр гүйцэтгэж муу өөдгүй амьтдаас ард түмний өшөөг авч өгөхийг хүсэж байна. Зөвлөлт эх орон, ард түмнээс урвагчдад ийм хатуу залхаан шийтгэл хүлээж байна гэдгийг энд тэнд бүгж нуугдсан фашист хөлсний этгээдүүд үзэг» 

	 

	гэж бичсэн байлаа. 

	Эх орон, ард түмэндээ хэмжээ хязгааргүй үнэнч эрэлхэг зоригт эдгээр залуу эх орончдын алтан шарилын чандрыг хүндэтгэхээр ЗХУ-ын бүх бүгд найрамдах улсууд болон хилийн чанадаас үй олон хүмүүс Краснодонд ирдэг юм. Тэдний яруу алдар үүрд мөнх.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

